Hvað er raunveruleiki?
Um þessar mundir hellast yfir okkur íslenskir og erlendir „raunveruleika“-þættir sem flestir eiga það sammerkt að höfða til ungs fólks. Skilaboðin í þessum þáttum eru mörg hver á þann veg að lauslæti og skemmtanir séu það sem gefur lífinu gildi. Til viðbótar við þessa þætti eru sýndir snemma á kvöldin íslenskir grínþættir sem einnig ganga að miklu leyti út á að höfða til lægstu hvata auk þess sem reynt er á margvíslegan hátt að ganga fram af fólki með heimskulegri og jafnvel hættulegri hegðun. Síðastliðið vor vöktu Heimili og skóli ásamt Umboðsmanni barna athygli á því að sjónvarpsstöðvar væru í auknum mæli farnar að bjóða upp á efni á kjörtíma á kvöldin sem ekki gæti talist við hæfi barna. Bent var á að tími væri kominn til að staldra við og skoða þessa þróun. 
Heyrist í foreldrum í gegnum „hávaðann“?

Óumdeilt er að foreldrar bera ábyrgð á uppeldi barna sinna og hver og einn getur slökkt á sínu tæki eða sagt upp þeim stöðvum sem bjóða upp á dagskrá af þessu tagi. Ljóst er að sjónvarp er sterkur miðill og reynslan sýnir að það sem börnin horfa á hefur mikil áhrif á þau. Því er mikilvægt að foreldrar séu meðvitaðir um það hvað börnin horfa á en hvert og eitt foreldri getur aðeins tekið ábyrgð á sínu barni en ekki annarra manna börnum. Margir foreldrar spyrja sig þessa dagana hvaða tilgangi það þjónar að vera að sýna svona þætti á þeim tíma sem fjölskyldan vill gjarnan eiga notalega stund fyrir framan sjónvarpið? Hvaða siðferðislegu skilboð viljum við að börnin og unglingarnir fái í gegnum sjónvarp? Hvaða hugmyndir um t.d. hlutverk kynjanna eru þau að fá? Foreldrar sem uppalendur miðla til barnanna þeim siðferðislegum gildum sem samfélagið er samstíga um að gildi í okkar þjóðfélagi. Rödd foreldra getur aftur á móti orðið ansi hjáróma þegar önnur skilaboð dynja sífellt á börnunum annars staðar frá. 
Stöldrum við!

Foreldrar þurfa að vera vakandi yfir því sem börnin og unglingarnir þeirra eru að horfa á. Upplagt er að slökkva á sjónvarpinu og nýta þessar fáu mínútur sem fjölskyldan hefur til umráða eftir langan vinnudag til að gera eitthvað skemmtilegt og uppbyggilegt saman. Foreldrar vilja samt ekki þurfa að loka sig frá umheiminum til þess að vernda börnin gegn þeim óæskilegu skilaboðum sem tröllríða nú öldum ljósvakamiðlanna. Því er tími til kominn að staldra við og skoða af alvöru hvernig fjölmiðla við viljum hafa og hvort setja þurfi reglur til þess að stoppa þessa þróun af, en þá leið hafa sum nágrannalönd okkar farið. Sagt hefur verið að það þurfi heilt þorp til þess að ala upp barn og ljóst er að allir í samfélaginu bera ábyrgð sem þeir þurfa að axla – líka fjölmiðlarnir. 

